
Gayatrikrita Shivamantrapraptyagrahah

గాయత్రీకృతశివమన్త్రప్రాప్త్యాగ్రహః   

భగవన్ దేవదేవేశ భర్గ సంసారభర్జక  ।
ప్రసీద  కరుణా సిన్ధో వరం దేహి మమేప్సితమ్ ॥ ౧॥
మన్త్రః  శివపదాభావే జపాయోగ్య ఇతి శ్రుతిః  ।
ప్రసిద్ధా  సా శ్రుతిస్తావత్  మాన్యా ధన్యస్య కేవలమ్ ॥౨॥
మన్త్రే శివపదం యత్ర తేన సిద్ధిః  ప్రజాయతే  ।
అతో మునీశ్వరాః సర్వే శివమన్త్రజపోత్సుకాః  ॥ ౩॥
శివమన్త్రే విద్యమానే సర్వవిద్యాప్రకాశకే  ।
అవిద్యానాశకే తస్మిన్ అన్యో మన్త్రో న విద్యతే ॥ ౪॥ (జప్యతే,జాయతే)
వ్యర్థాయాసప్రదా   మన్త్రాః  శివశబ్దవివర్జితాః   ।
అతస్తైర్బహుధా  జప్తైః  అల్పం వా న ఫలం ధ్రువమ్  ॥ ౫॥
నీరసైస్తరుభిః   పుష్పం న ఫలం వా యథా తథా ।
శివమన్త్రాన్యమన్త్రేణ   ప్రజప్తేనాపి   కిం ఫలమ్ ॥౬॥
కిం వన్ధ్యా  జరఠా పుత్రం  సూతే విద్యావిశారదమ్ ।
తథా మన్త్రాస్తు  తే వన్ధ్యాః  శివనామవివర్జితాః  ॥ ౭॥
శివనామస్వరూపేణ దోహదేన మహేశ్వర ।
ఫలం భక్తితరుః సూతే భక్తిసిక్తః  పునః పునః ॥౮॥
శివనామప్రవేశేన  మన్త్రో భాతి యథా రవిః ।
ఉదయాచలమాసాద్య సహస్రకిరణోఽపి  సన్ ॥౯॥
శివమన్త్రాభావబద్ధో  న ఫలాయోపయుజ్యతే ।
మన్త్రాకారం  దినం భానుమపేక్ష్యాసాద్య భాసతే ॥ ౧౦॥
మన్త్రరూపదినస్యాయం  భర్గశబ్దస్తు   భాస్కరః ।
దినం న భాస్కరాభావే దినత్వమపియాస్యతి ॥ ౧౧॥

యథా తథా మన్త్రతాఽపి  మన్త్రే తేన వినా తు న ।
సృష్టం  శివపదం పూర్వం త్వయా తావన్మహాత్మనా ॥ ౧౨॥
తద్యత్ర మన్త్రే న భవేత్ స మన్త్రో జప్య ఏవ న ।
కణ్ఠే మఙ్గలసూత్రం   చేన్న నారీ మఙ్గలావహా  ॥ ౧౩॥
తథైవ  మన్త్రవిద్యాఽపి  మఙ్గలాయ  న తం వినా ।
శివమన్త్రస్తు  మన్త్రాణాం  తావన్మఙ్గలసూత్రవత్   ॥ ౧౪॥
జాతో మఙ్గలదానాయ  కిమన్యైః  సాధనైరపి  ।
రత్నభూషణయుక్తాపి న రణ్డా భాతి సర్వథా ॥ ౧౫॥
వినా మఙ్గలసూత్రేణ   తథా మన్త్రో న తం వినా ।
కిం తయా క్రియతే  ధేన్వా న దోగ్ధ్రీ  న చ గర్భిణీ ॥ ౧౬॥
శివమన్త్రవిహీనేన  జప్తేన మనునాఽపి కిమ్ ।
యాగౌః సగర్భా సా పోష్యా సాధనైర్వివిధైస్తథా    ॥ ౧౭॥
శివమన్త్రేణ  సంయుక్తో మనుర్జప్యో  మనీషిభిః ।
శివమన్త్రాత్మకం  రత్నం మన్త్రః  ప్రాప్య  విరాజతే ॥ ౧౮॥
యథా ధరా రత్నగర్భా ఫలం సూతే మనోహరమ్ ।
పతివ్రతాఽపి యా నారీ పుత్రహీనా  న రాజతే ॥ ౧౯॥
తథా శివపదాభావే మన్త్రవిద్యా  న రాజతే ।
మన్త్రో మన్త్రత్వమాప్నోతి  శివమన్త్రప్రవేశనాత్   ॥౨౦॥
తదభావే స మన్త్రః  స్యాదమన్త్రః  కేవలః శివః ।
మహిమా శివశబ్దానాం  న జ్ఞాతుం  శక్యతే మయా ॥౨౧॥
వేదైరపి  న విజ్ఞాతో  మునిభిశ్చ సురైరపి  ।
మన్మన్త్రే జపయోగ్యత్వం నాస్తీతి మునిభిః ప్రభో  ॥౨౨॥
న జపాయ ప్రయుక్తోఽయం  మనో దుఃఖమిదం మమ ।
ఏతద్దుఃఖవినాశస్తు  త్వత్ప్రసాదం వినా కథమ్ ॥౨౩॥
త్వయి ప్రసన్నే  భగవన్ అప్రాప్యమపి  కిం ప్రభో  ।
యన్న వేదైరపి  జ్ఞాతం  తవ రూపం మహేశ్వర ॥౨౪॥
॥ ఇతి శివరహస్యాన్తర్గతే  గాయత్రీకృతశివమన్త్రప్రాప్త్యాగ్రహః     సమ్పూర్ణః  ॥

- ॥ శ్రీశివరహస్యమ్  ।హరాఖ్యః తృతీయాంశః ।పూర్వార్ధమ్  । అధ్యాయః ౨। ౩౩-
౫౬ ॥

